
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ХӨХ ЭМГЭН

	Манай эндхийн заводод Илья гэж нэг залуу байжээ. Эх, эцэг төрөл садны хүмүүс нь бүгд үхэж үрэгдэж, ганц бие хоцорсон ажээ. Илья, тэднээсээ нэг нэг юм өв болгож үлдээжээ.

	Ааваасаа ажилсаг гар, ханхар өргөн цээжийг нь, ээжээсээ яралзсан цагаан шүд, хурц цэцэн ам хэлийг  нь, өвгөн аав Игнатаас хүрз, ёотууг нь өвөлж, эмгэн ээж Лукерьягаас дурсах онцгой нэг юм авч үлдсэнийг одоо өгүүлье.

	Лукерья эмгэн овсгоотой хүн байжээ. Ач хүүдээ дэр хийж өгнө гэж гудамжнаас өд цуглуулж байгаад амжсангүй нас болсон ажээ. Нас эцэслэх цаг ирэхэд, Лукерья эмгэн, ач хүүгээ дуудуулж:

	— Хайрт Ильюшенько минь, эмэг ээжийнхээ хэчнээн өд цуглуулсныг хар даа! Бараг шигшүүр дүүргэх дөхсөн шүү! Ямар сайхан өд гэж бодно! Нэгэн жигд жижигхэн, цоохор, харахад ч урамтай даа! Дурсгал болгож хадгалж яв! Хүүд минь хэрэг болно!

	Гэрлэхийн цагт эхнэр чинь дэрлэх дэртэйгээ ирсэн ч надад бас өөр дэр бий, эмэг эхээс минь үлдсэн юм гэж хэлэхэд нүүр улайхгүй шүү дээ.

	Харин чи дэрний хойноос хөөцөлдсөний хэрэггүй. Авчирвал сайн л биз, эс авчирвал тэр л биз, санаа зовсны хэрэггүй. Үргэлж хөгжилтэй, баясгалантай байж, ажил сайн хийж яв. Сүрлэн дэвсгэр дээр тухтай унтаж амарч, сайхан зүүд зүүдэлж болно. Муу юм санахгүй явбал ажил үйлс чинь бүтэмжтэй сайн явна, хүү минь. Гэгээн өдөр чамайг хөгжөөж, бүрэнхий шөнө чамайг энхрийлж, гэрэлт наран чамайг баясгаж байх болно. Муу юм бодож явбал, хөсрий хожуулд мөргөсөн ч хайр хишгийг алдаж харин ч тусгүй юм болно шүү гэж захижээ.

	— Эмээ ээж ээ, та муу юм гэж юуг хэлээд байгаа юм бэ? гэж Илья асуужээ.

	— Эд агуурс, мөнгийг хэлж байгаа юм аа. Энэ хоёроос муу гэж байхгүй. Энэ хоёрын тухай бодсон хүн ажил үйлс нь ч бүтэхгүй, дэмий биеэ зовоохоос өөр юмгүй. Зөв шударга явсан хүнд ч газрын үнэт баялаг олж авах байтугай, өд цуглуулж дэр хийх ч амаргүй шүү гэв.

	— Тэгвэл газрын баялгийг юу гэж мэдвэл таарах вэ? Юу ч биш гэж бодож байна гэж үү? Газрын эрдэнэ гэж бий биз дээ...

	— Байх нь ч байлгүй дээ. Бөөн цөөнөөрөө ирээд хумхын тоос шиг алга болж хүнийг уйтгар гунигт унагаадаг найдвар багатай эд шүү. Ийм гэж бодоод санаагаа зовоосны хэрэггүй. Газрын баялгийн дотроос цэвэр бөгөөд баттай юм нэг л бий гэж ярьдаг юм. Синюшка эмгэн, сайхан бүсгүй болж ирж өөрийн гараар авч өгсөн баялаг л баттай юм гэдэг. Тэр эмгэн, эрэлхэг зоригтой, цайлган цагаан сэтгэлтэй, хамгийн сайн хүнд өөрийн гараар авч өгөхөөс өөр хэнд ч өгдөггүй юм гэнэ билээ. Хайрт Ильюшенько минь, эмэг ээжийнхээ хамгийн сүүлчийн энэ захиасыг санаж яваарай.

	Илья, эмээ ээждээ мэхийн ёсолж:

	— Лукерья эмээ, өд хурааж өгсөнд тань, ялангуяа сургамжийн үгээ хэлсэнд тань их баярлалаа. Таны энэ сургамжийг би хэзээ ч мартахгүй гэжээ.

	Төдхөн эмэг эх нь нас болж, Илюха гань ганцаар хоцорчээ. Өөд бологсдыг оршуулдаг хөгшчүүл гүйж ирж, угааж утаж, үдэх ёсыг гүйцээж хийжээ. Тэд бас л амь зуулга муутай болоод үхэж үрэгдсэн амьтныг оршуулах ажилтай орооцолдож явдаг биз. Заримыг нь гуйж, заримыг нь нууж авсаар Лукерья эмгэний хөрөнгө хогшлыг хувааж аваад дуусжээ. Ильяг, эмэг эхийгээ оршуулаад буцаж ирэхэд муу байшин нь хоосон болсон байлаа. Өмсөж ирээд өлгүүрт өлгөсөн дээл малгай хоёртойгоо л хоцорчээ. Бас эмгэний түүж цуглуулсан шигшүүртэй өдийг ч үлдээсэнгүй хамаад авчихсан байжээ. Хар, цагаан, улаан шар гуравхан өд шигшүүрт үлдсэн байв.

	Эмэг ээжийнхээ үлдээсэн дурсгалыг ч хадгалж чадсангүй гэж Илья баахан харамсжээ.

	«Энэ үлдсэн хэдийг нь цуглуулж авч хадгалах хэрэгтэй юм. Эмээгийнхээ зүрх сэтгэлээс эрхэмлэн хичээж цуглуулсан өдийг хайхрахгүй байвал тусгүй юм» гэж боджээ.

	Шалан дээр хэвтсэн цэнхэр утасны учгийг авч гурван өдөө зууртал нь зангидаж малгай дээрээ уяад: «Магнай дээр байх нь зөв. Малгайгаа авах, өмсөх бүрдээ эмээгийнхээ захиасыг санаж явах болно. Амь зуухад хэрэгтэй байх. Үргэлж бодож явах нь зүй» гэж боджээ.

	Тэгээд хувцсаа өмсөөд алтны уурхай өөд явжээ. Муу байшинд нь, гадаа хэвтсэн ч хүн тоож авахааргүй ганц хоосон шигшүүрээс өөр юу ч үгүй хов хоосон болохоор задгай орхижээ.

	Илья, эрийн цээнд хүрч, эхнэр авах аль хэдийнээ болсон хүү билээ. Алтны уурхайд зургаа долоон жил ажил хийжээ. Хамжлага ёсны үед бүстэй хүүхдийг хар багаас нь ажил хийлгэдэг болохоор зарим залуус эхнэр автлаа арав гаруй жил эзний ажил хийсэн байдаг билээ. Илья ч мөн алтны уурхайд өссөн хүн.

	Илья, тэр хавийн газрыг таван хуруу шигээ мэднэ. Алтны уурхай хүртэл бас овоо зайтай ажээ. Тэр үед Цагаан чулуутын дэргэд ойрхон байдаг Гремихээс алт авдаг байсан юм гэж ярьдаг билээ.

	«Зюзелийн намгийг дайраад явъя байз. Ийм халуунд намаг эрхбиш хатаж, гарч болохуйц байгаа биз. Хараад байхад гурав дөрвөн мод дөтөлж болно байх» гэж Илья боджээ.

	Санасандаа хүрч, намрын цагт уурхай гэр хоёрынхоо хооронд гүйж байсан ой дундуур шулуун явжээ. Анхлан овоо хурдан дөхөж байснаа сүүлдээ ядарч, төөрч, эхэлжээ. Дов сондуул дамжиж явахад санаан дураар шулуун явах аргагүй билээ. Хөлсөө шууртал харайсаар явж хонхордуу газар ирлээ. Эргэн тойрон дов сэрвэн хүрээлэх бөгөөд дээр нь гандаж шарласан өнчин нарс сэрвийн харагдана. Хонхрын голд ногоон өвс ургасан бөгөөд, усгүй хуурай газар ажээ. Илья хаашаа явахаа ч мэдэхгүй байлаа. Урьд энэ хавиар бишгүй нааш цаашаа явж байсан боловч ийм хонхор байдгийг үзээгүй ажээ.

	Илья, тэр дов сэрвэнгийн дундуур явж байгаад нэгэн жижигхэн дугариг ус байхыг харжээ. Ус шиг тунгалаг авч ёроол нь харагдахгүй бөгөөд, аалзны шүлс бүрхчихсэн, голд нь хөх аалз харагдах болохоос цэвэрхэн ус бололтой.

	Илья ус үзээд баярлаж, аалзны шүлсийг гараараа хаман зайлуулж, тонгойгоод оочтол толгой нь эргээд золтой л ус руу толгойгоороо унасангүй, тэр дороо нойр нь хүрчээ.

	«Намаг дундуур тэнэсээр ингэтлээ ядарчээ. Түр зуур ч гэсэн амаръя» гэж бодоод босох гээд чадсангүй, арай гэж мөлхөн байж үүдэн хоймор хэртэй холдож, малгайгаа дэрлээд сунан хэвтжээ.

	Хэвтээд харж байтал усан дотроос гурван тохой хүрэхгүй биетэй эмгэн гарч ирэв. Хөх платьтай, хөх алчуур зангидсан, бие нь бас хөх өнгөтэй бөгөөд хүчтэйхэн салхинд хийсээд явчихмаар туранхай ажээ. Хөгшин хүнд баймааргүй сэргэлэн цэнхэр нүд нь зохисонгүй гэмээр том харагдана.

	Эмгэн, Ильяг ширтэн гараа сунгахад хоёр гар нь урт болсоор хүүгийн толгойг бараг шүргэн алдав.

	Гар нь зүүд зэрэглээ шиг туяхан, хумсгүй, бяр чадал баймгүй боловч аймаар ажээ. Илья мөлхөж холдъё гэвч тамир тэнхээ огт үгүй болжээ.

	«Буруу харчихъя, нэг их аюултай биш байна» гэж боджээ.

	Тэгээд түрүүлгээ харж хэвтэхдээ малгайдаа уясан өдөнд хамраа хүргээд найтаалгаж эхлэв. Найтаасаар байтал хамраас нь цус гоожоод тогтохыг больжээ. Харин толгой нь хөнгөрөх шиг болж, малгайгаа бариад босов. Эмгэн байсан газраа зогссон хэвээр, ууртаа салганан чичирч байх харагдав. Эмгэний хоёр гар сунаж Ильягийн хөлд бараг хүрэн алдсан боловч эмгэн, гараа газраас хөндийрүүлж чадахгүй зогсоно. Эмгэн осолдож, хүч нь хүрэхгүй байна гэж Илья бодоод, найтааж, нусаа нийгээд:

	— Нас чинь дийлэв үү дээ? Арай хүч хүрэхгүй байх шив дээ! гэж дооглож, эмгэний гар луу нулимчхаад цаашаа явжээ. Эмгэн сая ам нээж:

	— Бардах арай болоогүй шүү! Хожим ирвэл толгойгоо орхиод буцна даа гэж залуу хүн шиг цовоо чанга дуугаар хэллээ.

	— Би дахиж ирэхгүй гэж Илья хариулжээ. 

	— Аргагүй! Айж байна, чи айж байна! гэж эмгэн баясан өгүүлэв.

	Энэ нь доромж үзсэн мэт санагдахад, Илья эргэж хараад:

	— Тийм дээр тулбал зориуд буцаж ирж худгийн чинь усыг гялайх юмгүй болтол шавхана шүү гэжээ.

	Эмгэн залууг дооглон инээж:

	— Чи бардам зантай юм! Амьд, хөлөө чирч гарсандаа Лукерья эмээдээ гялайлаа гэж хэлэхийн оронд чи бас онгирно гэнэ ээ! Энэ худгийн уснаас авах хүн нарт хорвоод төрөөгүй байх шүү гэж өдөж хэлэв.

	— Тийм хүн төрсөн эсэхийг харамз, гайгүй гэж Илья хариулав.

	— Чи дэмий хорсон үг хэлж байна! Ойртохоосоо айж хэвтэж, энэ худгаас ус авдаг нь чи юу. Чиний хэлж байгаа үг чинь оргүй хоосон үг шүү! Өөрөөсөө арай дөмөг зоригтой хүн дагуулж ирэх гээ юу? гэж эмгэн хэлжээ.

	— Өөр хүн дагуулж ирэхийг чи арай үзэхгүй! Ямар өөдгүй бас хүнийг яаж мэхэлдгийг чинь би дуулсан гэж Илья хашхирав.

	— Чи яасан ч буцаж ирэхгүй! Чам шиг юм яаж буцаж ирж зүрхлэх вэ дээ! гэж эмгэн тавлана.

	— За яах вэ. Ням гарагт ширүүхэн салхитай байвал намайг зочилж ирнэ гэж хүлээгээрэй гэж Илья хэллээ.

	— Салхи чамд юунд хэрэг болох юм бэ? гэж эмгэнийг асуусанд,

	— Юунд хэрэг болохыг мэдэж авна аа чи. Гарынхаа цэр нусыг угааж арилгаарай. Мартуузай! гэж Илья хэлжээ.

	— Чамайг ямар ч гараар худгийн ёроолд живүүлсэн ялгаа байна уу? Хэдийгээр чи хамгийн сүрхий нь гэсэн ч минийх болохоос хаашаа зайлах вэ дээ. Хүчтэй салхи, эмэг эхийнхээ өгсөн өд хоёрт найдахын хэрэггүй! Тэр чинь тус хүргэж чадахгүй шүү! гэж эмгэн хашхирав.

	Илья, хөх эмгэнтэй ингэж цэц булаалдан цуугилдаж цуугилдаж, буцах мөр замаа сайн нүдэлж, цааш алхаж явахдаа: «Хөх эмгэн гэгч энэ л юм даа. Арай гэж амь голтой юм шиг хэр нь залуухан охин лугаа адил сайхан цэнхэр нүдтэй, цангинасан дуутай юм гээч. Сайхан бүсгүй болж үзэгдэхийг нь харах юм сан» гэж бодож байжээ.

	Хөх эмгэний тухай Илья бишгүй дуулсан ажээ. Хүмүүс, зэлүүд намагтай газар, хуучин уурхайгаас явж хөх эмгэнийг эрж гүйдэг байсан ажээ. Эмгэний сууж харагдсан газарт үнэт баялаг байдаг бөгөөд тэр газраас нь зайлуулж чадвал алт, эрдэнийн чулуу дүүрэн худаг бий гэнэ. Тэр худгаас чадлынхаа хэрээр эрдэнэсийн баялаг авч болох ажээ. Хөх эмгэнийг эрж олон хүн явсан бөгөөд нэг бол тэд гар хоосон буцаж ирдэг, эсвэл тэр чигтээ алга болдог байсан гэж уурхайнхан ярьдаг билээ.

	Илья, үдээс хойш зэхийнхэн уурхайдаа иржээ.

	— Яагаад удав? гэж уурхайн харгалзагч зандран асуув.

	Эмэг эхээ оршуулж явж оройтлоо гэж Илья хариулахад харгалзагч ичиж зовсон боловч, өөлөх өө олж;

	— Малгай дээр чинь юун өд байгаа юм бэ? Яах гэж хадсан юм бэ? гэж асуужээ.

	— Эмэг ээжийн минь үлдээсэн өв хөрөнгө юм аа. Эмэг ээжээ дурсаж байх гэж малгай дээрээ хадсан юм гэж Илья хариулжээ.

	Тэгэхэд харгалзагч, бас дэргэд нь байсан хүмүүс ийм ч өв байх гэж дээ хэмээн шоолж инээлдсэнд Илья:

	— Би энэ өдөө эзний алтны уурхайгаас л лав солихгүй дээ. Ерийн биш, адисалсан өд шүү. Цагаан өнгөтэй нь хөгжөөж, хар нь тайван нойрсуулж, улаан нь гэрэл гэрлээр баясгадаг юм гэж тоглоом болгон хэлжээ.

	Илюхаас хэдхэн хоногийн зөрөөтэй төрсөн, нас чацуу, Салаа хоншоорт хочтой Кузька гэгч залуу тэдний дэргэд зогсож байжээ. Туулай хоншоорт, Илюхатай огт адилгүй, чинээлэг айлын хүүхэд. Ийм айлын хүүхдэд гэр орондоо байж, хийх хөнгөн ажил мундахгүй тул алтны уурхайгаар хэсэж явах хэрэггүй билээ. Гэтэл Кузька олз олж юу магад вэ гэж горьдож, алтны уурхайн хавиар үргэлж эргэлдэж байдаг ажээ. Туулай хоншоорт, бусдын юмыг хумслахдаа чадамгай хүүхэд байжээ. Юмаа сайн харж байхгүй бол Туулай хоншоорт хэзээний авчихсан, эзэн нь эрээд олдоггүй ажээ. Нэг үгээр хэлэхэд хулгайч бөгөөд үүнээсээ болж содон тэмдэгтэй болсон юм. Алт эрэлч нэг хүн хүрзээр цохичихжээ. Тэр хүн халти цохисон боловч хамрыг нь хоёр уруултай нь яг голлуулаад сэт цохичихжээ. Ийнхүү Кузька Туулай хоншоорт гэдэг хочтой болсон ажээ.

	Кузька, Илюхад их атаархдаг байжээ. Илья бол гүжир тэнхээтэй шулуун шударга, хөгжилтэй залуу, ажил нь ч урагштай ажээ. Ажлаа хийж дуусаж, хоол ундаа идэж уучхаад дуу дуулж, бүжиглэж наргина. Олуул нэг дор байхад хөгжилдөх үе байлгүй яах вэ. Бяд чадал муутай, ажил хийх дургүй, ухаан санаандаа огт өөр юм бодож явдаг Туулай хоншоорт яахин Ильятай эн зэрэгцэж чадах билээ.

	«Илюша нэг л ид шидтэй үг мэддэг байхаас зайлахгүй. Тэгээд л ийм аз хийморьтой, ажилдаа ядарч цуцдаггүй байх» гэж Кузька боддог болжээ.

	Малгай дээрээ хадсан өдний тухай Ильягийн ярьсныг дуулчхаад, «Илюшкагийн нөгөө ид шидтэй юм нь энэ байх нь ээ» гэж Кузьма боджээ.

	Кузька тэр шөнө Ильягийн хэдэн өдийг хулгайлж авчээ.

	— Өд минь хаа байна вэ? гэж маргааш өглөө нь Илья үгүйлж, гээчхэж дээ гэж бодоод алтны уурхайн хавиар эрэв.

	— Хүү минь чи өөрийн ухаантай байна уу? Өчнөөн амьтны хөл хөлхөж байдаг газраас жижигхэн юм эрж яаж олох вэ дээ! Хумхын тоос болтол давтаад хаячихсан байлгүй. Тэр өд ер нь чамд ямар хэрэг болох юм бэ? гэж Ильяг дооглож инээлджээ.

	— Эмэг эхийн минь дурсгалыг юунд хэрэгтэй юм бэ гэдэг чинь юу гэсэн үг вэ? гэж Илья хэлсэнд, цаадуул нь:

	— Хүний дурсгаж үлдээсэн юмыг найдвартай газар хадгалах юм уу, эсвэл санаа сэтгэлдээ бодож явдаг болохоос малгай дээрээ хадаж явдаггүй байх аа гэлцэв.

	Хүмүүс үнэн үг хэлж байна гэж бодоод, Илья тэр өдийг эрэхээ больжээ. Хүн хулгайлж авлаа гэж хүүгийн санаанд огт орсонгүй.

	Эмэг эхийнхээ дурсгасан өдийг үгүй болчихоор үйлс нь хэр бүтэх нь вэ гэж Кузька, Илюхыг үргэлж харуулдах боллоо. Нэг өдөр Ильяг шанагаа аваад ой руу явахыг Кузька харчхаад араас нь дагажээ. Алт тунгаах газар олсон юм бол уу гэж Туулай хоншоорт бодож явсан боловч Илья алт тунгаасангүй, харин дөрвөн алд сургаагаар шанагаа ишилж авчээ. Ийм урт иштэй шанага алт тунгаахад тохиромжгүй дээ, яах гэж байгаа юм бол? гэж Кузька улам ч их гайхан ажиглаж байжээ.

	Намар цаг ирж салхи хүчтэй үлээх боллоо. Бямба гарагт ажилчдыг гэр гэрт нь явуулахад, Илья, би гэртээ хариад ирье гэж гуйлаа. Чи саяхан хариад ирсэн, ер нь ганц бие, байдаг эд хогшил болох гурван өдөө гээчихсэн байж гэртээ харьж яах гэсэн юм бэ гэж харгалзагч зөрж үзсэнээ тэгсхийгээд гэр өөд нь явуулжээ. Кузька, аятайхан тохиолдлыг өнгөрөөх үү дээ? Ильягийн шанагаа ишлээд нууж орхисон газар урьтаж ирчхээд удаан хүлээжээ. Хулгайч хүн дүйтэй хойно доо. Хулгайч хүн, гэрийн эзнээс байтугай, нохойноос нь урьтдаг гэж урьд ярьдаг сан. Илья өглөөгүүр эртлэн ирж шанагаа олж аваад:

	— Өд минь байхгүй дээ! Салхи ч овоо байна санж. Өглөөгүүр ингэж салхилж байгаа юм, үдийн алдад бүр шуурах вий гэж боджээ.

	Ой дотор салхи улих мэт исгэрч, үнэхээр ширүүн байлаа. Ильяг тэмдэглэсэн газраар дамжин явахад Туулай хоншоорт араас нь нуугдан дагаж явахдаа: «Ийм хэрэгтэй өд байж дээ! Үнэт баялаг олох замыг зааж өгдөг байх нь ээ!» гэж бодоод их баярлах бүлгээ.

	Илья, тэмдэгтэй газраа дамжин явсаар их уджээ. Салхи зөөлөрсөөр зөөлөрсөөр, хонхорт ойртож очиход бүр намдаж, өвсний толгой ч хөдлөхгүй болжээ. Эмгэн, Ильяг хүлээгээд худгийнхаа дэргэд зогсож харагдав.

	— Бүтэл муутай баатар эр чи хүрээд ирэв үү! Эцэг эхийнхээ өгсөн өдийг гээчхээд хүчтэй салхинд найдаж ирээ шив дээ. Чи одоо юу хийх хүн бэ? Гэртээ харьж салхи хөдлөхийг хүлээ дээ. Ширүүн салхи хөдөлж юу магад вэ гэж чанга хашхиран өгүүлэв. Эмгэн Илья өөд гараа сунгасангүй, дороо зогсож байлаа. Харин худгийн аман дээр цэнхэр малгай шиг өтгөн манан харагдана.

	Илья гүйж хүрч, довон дээр зогсож байгаад шанагаа тэр цэнхэр малгай шиг манан руу дүрж:

	— За эрэмдэг минь болгоомжтой байгаарай! Санаандгүй цохичхож мэднэ шүү гэж хашхирав.

	Худгийн уснаас шанагаар хутгаж аваад өргөхөд хүнд байжээ. Арай гэж гаргаж ирэхэд, эмгэн хаш цагаан шүдээ яралзуулан инээж:

	— Шанагатайгаа яаж өөртөө ойртуулахыг чинь харъя даа. Миний худгийн уснаас чи ууж чадах юм бол уу даа! гэв.

	Эмгэн ийнхүү залуу хүүг өдөж дооглох ажээ. Үнэхээр, даахааргүй хүнд байхаар нь Илья уурлаж:

	— Тэгвэл чи өөрөө уу! гэж хашхирчээ.

	Илья байдаг чадлаа гарган шанагатай усаа жаалхан өргөөд эмгэний дээрээс цутгая гэж бодов. Эмгэнийг зайлж зогсоход, Илья хойноос нь ойртоно. Ингэж байтал шанаганы иш хугарч, ус асгарлаа. Эмгэн бас л инээж:

	— Чи шанагаа гуалингаар ишлэх нь яагаа вэ... Найдвартай байх сан даа! гэжээ.

	— Эрэмдэг минь гайгүй, би чамайг услаад өгөмз гэж Илья хариуд нь занав.

	— За, зүгээр, зүггүйтлээ, одоо болно! Чи зоригтой сайн хүү байна. Сартай шөнө санасан цагтаа ир дээ. Чамд би элдэв үнэт баялаг үзүүлье, чадлынхаа хэрээр аваарай. Хэрэв намайг худгийн дэргэд алга байвал «Шанагагүй ирлээ» гэж хэлээрэй. Ирсэн хэрэг чинь бүтнэ ээ гэж эмгэн хэлжээ.

	— Чамайг сайхан бүсгүй болж үзэгдэхийг харах сан гэж санах юм гэж Ильяг хэлсэнд,

	— Байдлаас болъё доо гэж эмгэн хэлээд хаш цагаан шүдээ яралзуулан инээмсэглэв.

	Туулай хоншоорт энэ бүгдийг нүдээр үзэж, ярьсан бүгдийг нэгд нэггүй дуулж аваад: «Бушуухан алтны уурхайд очиж хүүдий саваа бэлдье. Илюшка надаас урьтчих вий!» гэж боджээ.

	Ингэж бодоод Туулай хоншоорт түрүүлээд гүйчихжээ. Илья дов сэрвэн дамжаад гэр өөдөө явлаа. Намаг дундуур дов сондуул дамжин явсаар гэртээ ирэхэд эмэг эхийнх нь шигшүүр алга болчихсон байжээ.

	Хэн түүнийг хэрэг болгож авдаг юм бол доо? гэж гайхжээ. Заводод хамт ажилладаг нөхдийнхөөрөө орж, энэ тэрийг ярьж шуугьж байгаад, намаг дамжилгүй хүмүүсийн явдаг замаар явж алтны уурхайд ирлээ.

	Ингээд тав хоног өнгөрчээ. Худаг дээр болсон явдал Илюхийн санаанаас гарахгүй, ажил хийж байсан ч бодогдоод, унтаж амрахад нь саад болох болов. Эмгэний цэнхэр нүд байн байн үзэгдэж «Сартай шөнө санасан цагтаа ирээрэй» гэж чанга дуугаар хэлж байсан нь чихэнд нь сонсогдох шиг болоод байх болжээ.

	«Очъё л доо. Эрдэнэсийн ямар ямар баялаг байдгийг ядаж үзье. Эмгэн өөрөө сайхан залуу бүсгүй болж үзэгдэж юу магад билээ» гэж бодоод Илюха явахаар шийджээ.

	Тэр үед шинэ сар хөөрч шөнө гэрэлтэй болж эхэлж байлаа. Туулай хоншоорт алга болчихлоо гэсэн яриа гэнэт алтны уурхайд гарчээ. Заводод гүйж ирж үзвэл алга байжээ. Харгалзагч, ойд хүн явуулж эрүүлээд ч олсонгүй. Үнэнийг хэлэхэд, хүмүүс түүнийг шамдаж хичээлтэй эрээгүй юм. «Хулгайч далд ороход гарлага нь юу билээ» гэж дор бүрдээ бодсон биз. Тэгсхийгээд л өнгөрөв.

	Тэргэл саран мандахад Илюха худаг руу явжээ. Очиход хэн ч байсангүй. Илья дов дээр зогсож байгаад:

	— Би шанагагүй ирлээ гэж намуухан хэлжээ. Ингэж хэлтэл, эмгэн хүрч ирж эелдэг дуугаар:

	— Хүндэт зочин минь, саатан соёрхоно уу! Би чамайг удаан хүлээлээ. Очиж даахынхаа хэрээр ав даа гэв.

	Эмгэн худгийн таглааг хоёр гараараа авахад зүйл бүрийн эрдэнэсийн баялаг пиг дүүрэн харагдана. Илья тийм сайхан эрдэнэсийн баялгийг үзэх сэн гэж санавч, дов дээрээс буусангүй.

	— Юугаа хийж зогсоод байгаа юм бэ? Уутандаа багтахын чинээгээр хийгээд ав гэж эмгэн яаруулав.

	— Надад уут байхгүй. Чиний өөрийн гараар авч өгсөн эрдэнэс л цэвэр бөгөөд баттай гэж эмээ ээж Лукерьягаас дуулсан юм гэж Илья хэлжээ.

	— Хараач, яасан тунирхуу юм бэ! Бас май гэж барьж очих юм гэнэ! За яах вэ, чинийхээр болог!

	Эмгэнийг ингэж хэлтэл худаг дотроос цэнхэр туяа цацарч, хааны хатан шиг хувцасласан, нарс мод шиг өндөр гоолиг биетэй сайхан бүсгүй гарч ирэв. Тэр бүсгүйн барьсан алтан таваг дээр эрдэнийн чулуу, алттай элс, талхны чинээ цул алт зэрэг элдэв зүйлийн эрдэнэсийн баялаг овоолжээ. Тэр бүсгүй Илюхын өмнө очиж мэхийн ёслоод:

	— Сайн эр, үүнийг болгоож соёрх! гэж хэлээд тавагтай эрдэнийг өгчээ.

	Алтны уурхайд төрж өссөн Илья, алт цэгнэж байхыг бишгүй харсан болохоор хэр хүнд байдгийг мэднэ. Тавагтай эрдэнэсийн баялгийг харж харж:

	— Намайг дооглоё гэж бод оо юу. Хэн ч ийм эрдэнийг өргөж даахгүй гэж эмгэнд хэлэв.

	— Тэгээд авахгүй юм уу? гэж эмгэнийг асуусанд,

	— Авъя гэх санаа ч алга гэж Илья хариулжээ.

	— За яах вэ, чиний санаснаар болог! Өөр бэлэг өгье дөө гэж эмгэн хэлэв.

	Алтан тавагтай эрдэнэсийн баялаг барьсан бүсгүй тэр дороо үзэгдэхгүй боллоо. Худаг дотроос бас л цэнхэр туяа цацарч, түрүүчийн хүүхнээс нуруугаар арай богино, худалдаачин хүний гоё хувцастай, сайхан бүсгүй мөнгөн тавагтай эрдэнэсийн баялаг авч гарч ирэв. Илья, мөнгөн тавагтайг авахаас татгалзаж:

	— Хэн ч энэ тавагтайг чинь өргөж даахгүй. Эмгэн чи өөрийн гараар авч өгөхгүй юм гэж хэлэв.

	Эмгэн бүр залуу охин шиг инээж:

	— За яах вэ, чиний санаснаар болог доо! Аль алийнхаа хүслийг хангая. Сүүлд нь битгий хар буугаарай. Харж бай даа гэв.

	Эмгэнийг ингэж хэлтэл мөнгөн тавагтай юм барьсан бүсгүй, эмгэн хоёул алга болжээ. Илюха хүлээж хэчнээн зогсовч нэг ч хүн гарч ирэх үзэгдсэнгүй. Цөхрөнгөө барж зогстол хажууд нь өвс шурхийв. Эргээд харахад, өндөр намаараа ерийн хүнтэй адил, арван найм орчим насны жирийн нэгэн охин айсуй ажээ. Цэнхэр платье, цэнхэр гутал өмсөж, цэнхэр алчуур зангиджээ. Од шиг жирвэлзсэн нүдтэй цагариг хар хөмсөгтэй, ягаан уруултай, мушгирсан өтгөн цайвар шар гэзгийг мөрөн дээгүүрээ унжуулж, цэнхэр тууз зангидсан ажээ. Хэлэх өөгүй аятайхан охин байлаа.

	Тэр охин Илюхын дэргэд ирж:

	— Хонгор найз Илюшенька минь, чин сэтгэлээсээ өгч байгаа бэлгийг минь авч соёрх доо гэж хэлээд дотроо дүүрэн жимстэй, эмэг эхийнх нь хуучин шигшүүрийг туяхан цагаан гараараа хоёр гардан байж өгчээ. Гүзээлзгэнэ, шар бөөрөлзгөнө, үхрийн нүд, нэрс зэрэг зүйл зүйлийн жимс байлаа. Хөх утсаар зууртал нь зангидсан цагаан хар улаан шар өнгөтэй гурван өд дээр нь байх харагдана.

	Илюха, шигшүүрийг аваад, хаанаас ийм охин ирэв? намар орой болсон хойно хаанаас энэ жимсийг олов гэж бодоод мангуу юм шиг зогсож байснаа:

	— Чи хэний охин бэ? Нэр чинь хэн гэдэг вэ? гэж асуужээ. Охин инээмсэглэж:

	— Синюшка эмгэн гэж олноороо нэрлэдэг юм. Эрэлхэг зоригтой, цайлган цагаан сэтгэлтэй, сайн хүнд ийм болж үзэгддэг, харин тэр болгон ингэж харагддаггүй юм шүү гэж хэлжээ.

	Илюха, охины хэн болохыг сая мэдэж:

	— Энэ өдийг хаанаас олов? гэж асуулаа.

	— Саяхан Туулай хоншоорт эрдэнийн баялаг авах гэж ирээд худагт орж үхсэн юм. Тэгэхдээ энэ гурван өдийг ууттайгаа хамт худагт унагаж орхижээ. Чиний гурван өд хөвөөд ирсэн юм. Үзтэл, чи эгэл жирийн залуу байна гэж охин хариу өгүүлжээ.

	Илья цаашаа юу ярихаа мэдэхгүй зогсов. Охин бас гэзэгнийхээ туузаар оролдож дуугүй зогсоно.

	— Хонгор найз Илюшенька минь! Синюшка эмгэн чинь байна. Үүрд хөгшин, үүрд залуугаараа байдаг би чинь энэ хавийн баялгийг харж хандаж байх мөнхийн сахиулаар тавигдсан юм гэж хэлээд хэсэг дуугүй байснаа?

	— За харж ханав уу? Одоо болоо биз дээ, аягүй бол зүүдэнд чинь ороод байж мэднэ шүү гэж хэлжээ.

	Тэр охиныг санаа алдахад, Ильягийн зүрхийг хутгаар зүсэх шиг болжээ. Жинхэнэ амьд охин байсан бол Илья юугаа ч өгөхөөс буцахгүй байжээ. Тэгээд харахад тэр охин алга болсон байв.

	Илья тэнд удаан зогсжээ. Гагцхүү худгаас хөх манан суунаглан гарч хонхрыг бүрхэхэд сая гэр өөдөө гэлдэрч, нартай байхад харьжээ. Хацавч алхтал шигшүүртэй жимс нь хүндэрсээр ёроолыг нь зад татаж, цул алт, үнэт эрдэнийн чулуу шалан дээр асгарав.

	Илья тэр эрдэнийн баялгаар хамжлагаас суллагдаж, сайхан гэр бараа төхөөрч, хөл унаатай болсон боловч эхнэр авч чадахгүй байв. Тэр охиныг бодоод нойр хоолноосоо гарчээ. Лукерья эмгэний үлдээсэн өд ч тус болохгүй ажээ.

	— Ээ, Лукерья эмээ минь, Лукерья эмээ минь! Чи надад Хөх эмгэнээс эрдэнэсийн баялаг яаж авахыг зааж өгсөн мөртөө уйтгар сэргээхийг хэлж өгсөнгүй дээ. Энийг л мэдэхгүй байж дээ чи гэж Илья байн байн хэлдэг байжээ.

	Илья ийнхүү шаналж шаналж: «Ингэж зовж явснаас тэр худагт унаж үхсэн нь дээр байна» гэж боджээ.

	Тэгээд нэг өдөр Зюзелийн намаг руу явжээ. Эмэг эхийнхээ үлдээсэн гурван өдийг аваад гарчээ. Жимс боловсорч, ид түүдэг цаг болсон байлаа. Хүмүүс гүзээлзгэнэ түүхээр явдаг байжээ.

	Ильяг ой руу орох гэж явтал өөдөөс нь олон хүүхэн гараад ирэв. Арваад хүүхэн, сагс дүүрэн жимс түүгээд харьж явлаа. Цэнхэр платье өмсөж, цэнхэр алчуур зангидсан, арван найм орчим насны нэг охин бусдаасаа онцгойдуу яваа харагдлаа. Цагариг хөмсөгтэй, од шиг жирвэлзсэн нүдтэй, ягаан уруултай, мушгирсан цайвар гэзгийг мөрөн дээгүүрээ унжуулж, хөх тууз уяжээ. Хэлэх өөгүй аятайхан охин байлаа. Шигшүүр дүүрэн жимс бэлэглэсэн нөгөө охин яг дүрээрээ ажээ. Ялгаа нь гэвэл тэр охин хөх гуталтай байсан бол, энэ охин хөл нүцгэн байв.

	Илья, энэ охиныг хараад зогтусжээ. Охин цэнхэр нүд тормолзуулан, хаш цагаан шүдийг яралзуулан инээмсэглэж зогсов.

	 Илюха сэхээ авч:

	— Би яагаад өдий болтол чамайг олж хараагүй юм бэ? гэж асуусанд,

	— Хармаар санагдаад байвал хар л даа. Би чамаас сохор зоос ч авахгүй шүү гэж охин хариулав.

	— Танайх хаана байдаг вэ?

	— Шулуун яваад баруун тийш эргэ. Тэгээд хожуул дайралдана. Гүйж очоод тэр хожуулыг мөргө. Нүднээс чинь гал бутрах шиг болоход чи намайг олж харна...

	Охин ингэж бүсгүй хүний зангаар доог хийж байснаа сүүлд нь хэний охин болохоо ярьж, гэрээ зааж өгч, нэрээ хэлжээ.

	Ийнхүү охин үнэнээ хэлжээ. Энэ охин Ильягийн хайр сэтгэлийг үнэхээр татжээ.

	Илюха тэр охинтой хувь заяагаа холбосон юм. Гагцхүү удаан ханилж чадаагүй билээ. Тэр охин гантиг чулууны заводод төрсөн юм байж, тэгээд ч Илья урьд өмнө хараагүй ажээ. Тэндхийн охид шиг сайхан хүн манай нутагт байдаггүй, харин ханилж суусан хүн эрт бэлэвсэрч хоцордог юм. Хар нялхаасаа чулууны дэргэд үйлээ үзэж байж уушги муутай болдог улс.

	Илюха ч урт наслаагүй билээ. Алтны уурхай охин хоёрын аль нэгээс уушгины өвчин халдсан байлгүй. Зюзелийн намагт төдхөн алтны уурхай нээсэн юм.

	Хаанаас эрдэнэсийн баялаг авснаа Илюха нуулгүй хэлжээ. Заасан газар нь ухаж, Зюзелийн намгаас алтны баялаг орд олсон билээ.

	Миний мэдэхийн тэндээс алт элбэг олж байсан юм. Харин хөх эмгэний тэр худгийг олж чадсангүй. Худгийн цэнхэр манан одоо болтол суунаглан татаж, эрдэнэсийн баялаг зааж өгсөн хэвээрээ байдаг юм.

	Бид ч яах вэ, дээрээс нь өнгөц малтаад орхидог улс даа! Гүн ухаад үз. Хөх эмгэний худгийг асар гүнзгий гэлцдэг юм. Алт хайсан хүнийг л хүлээж байгаа нутаг даа.

	 

	1939 он

	 

	 

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

“П. БАЖОВ : НОГООЛИН ХАЙРЦАГ” номын ОРШИЛ ҮГ

	ОРШИЛ БОЛГОХ НЬ

	Нүдний хараа үл гүйцэм өргөн уудам Орос нутгийн дундуур Уралын нуруу урагш хойшоо хөндөлцөн тогтсон байх бөгөөд энэ бол хөрсөн дороо алт мөнгө, элдэв зүйл эрдэнийн чулуу, зэс, чулуун нүүрс, гантиг, ногоолин бүхий цуунд гарсан, нэг үгээр хэлбэл Оросын хүнд аж үйлдвэр, оросын төмөрлөгийн үйлдвэрийн өлгий болсон газар билээ.

	Уралын уулын үйлдвэрийн уран дархны гэрт, ирээдүйд их зохиолч болох хувьтай Павел Петрович Бажов төржээ. Павел Петровичийн эцэг нь ч, өвөг эцэг нь ч, элэнц эцэг нь ч цөмөөрөө Сысертийн зэс хайлах үйлдвэрт үе дамжин ажилласаар ирсэн байжээ. Ийнхүү Павел Петрович Бажов бага насаа уулын үйлдвэрийн ажилчдын дунд өнгөрүүлж, настан буурлуудын яриа хөөрөөнөөс Уралын уулын ажилчдын зан заншил, ёс суртахуун, нөр их хөдөлмөр, нарийн ухаан, авьяас билгийн тухай ихийг мэдэж, уулынхны үлгэр домгийг бахдан сонссон нь «Ногоолин хайрцаг» хэмээх алдарт зохиолыг бүтээхэд хүргэжээ.

	«Ногоолин хайрцаг» бол Павел Петрович 1936 онд эхлээд 1950 оны шувтарга хүртэл буюу насныхаа эцсийг хүртэл туурвисан зохиол нь юм. Ард түмний бүтээлч хүчин шахагдашгүйг, орос хүмүүсийн ямар ч бэрхшээлийг даван туулдаг хатуу бат ёс суртахууныг уудлан үзүүлсэн энэ зохиол 1939 онд анх хэвлэгдээд 1950 оны сүүлч болтол шинэ шинэ үлгэр, домгоор баяжсаар ирсэн байна.

	Павел Петрович Бажов чухамхүү энэ номоороо алдаршиж, Төрийн шагнал хүртэн, 1944 онд Лениний одонгоор шагнуулжээ.

	«Ногоолин хайрцаг» гэдэг номын ач холбогдол гэвэл оросын ажилчин ангийн уудам сайхан сэтгэл, саруул ухаан, сэтгэлийн тэнхээ, амьдралын аливаа шалгалтыг давах хатан тэвчээрийг яруу тодорхойгоор үзүүлсэнд оршино. Бажовын өгүүлсэн үлгэрүүд нь ажилчин хүний сийрэг бодол, уран гар, юуг ч бүтээх чадвар, аяндаа уран бүтээл болон хувирдаг эгэл хөдөлмөрийг бахдан дуулжээ. «Ногоолин хайрцгийн» гол сэдэв нь уран чадвар, зол жаргал, хүний эрхэм чанар мөн.

	Манай уншигчид П. П. Бажовын эл бүтээлийг уншсанаараа Зөвлөлтийн утга зохиолын нэгэн шилдэг төлөөлөгчийн бүтээлтэй танилцаж, ард олны дунд ам дамжин уламжлагдсаар ирсэн үлгэр домог нь эрхбиш нэгийг өгүүлсэн утга учиртай байдгийг анхааран, түүхэн баримт сэлтийг түшиглэн давхар баяжуулбал гайхамшигтай сайхан зохиол бүтээл болдгийг мэдэж авахын зэрэгцээ газар орон, байгаль орчноо танин мэдэх, арвижуулан хамгаалах, зүй зохистой ашиглаж болдгийн үлгэр жишээг үзэх болно.

